
Там уйтантопсайн Кев сыl, Ямальской, 
Надымской па Тазовской район хоятат 
усат. Потар вуlы тащат эlты ищи манас. 
Аратаl тащат хоl портунан понман уllат. 
Щи веран, хой нёхи тыныты ки сонтамаl, 
мосты нэпекат ёшан иса таяl.
«Муhев мосаl антом туп факторияйт 

уlапса шавиты, мосаl 
ямашак верты. Щит эlты 
хоят уlапса lойl. Кашh 
тахайн lуlан, туп ям 
пормасат па lэтотат ат 
усат. Хоятата мосты отат 
туп ат тутlысайт. Тынlаl 
морткемат, шеhк оха ант 
ат аlмисайт. Касlыман 
яhхты хоятата там фак-
торияйт онтасаh хара ат 
йисат», – Сергей Ямкин 
там верат эlты ястас.
Там хатlатан нийl фак-

торияйн Wi-Fi уl. Щи ве-
ран хоятат тохи ёхатман 
рутlаl пиlан потрэми-
ты, ох китты верытlат. 
Хуlамхощъяh факторий 
таl-lуh рупитаl, яh пора-
порайн, хуlам-яh тыlащан 

Касlыты хоятата кеншак ураhан

таl сыс. Lув рупатаеl тащан 
яhхты мохет юш эlты lойl. Щи 
порайн рупитlат.
Камн хоят кашh факторияйн 

камн пуш уllыйl, номас понтсат 
«Мурах» карта мохты артаlыты. 
Щи веран ошаhа йиl, муй арат 

пормас па lэтот кашh тахая 
тутlыты мосаl. Кущаята пар-
тман уl, таl сыс каматса пуш 
касlыты ёх lутасты харат 
вантыlыты.
Вой леккар куща Евгений 

Попов ясаh ищи вуйlыйс. Там 
таlан сибирской язва эlты 556 
щёрас вуlы портунан понман 
уllа. Кев сыl районан 81 щё-
рас вуlыйн аршака йис. Щи 
тумпийн бруцеллёз па финноз 
муш шимаlшак этас.
Россия lоватан артаlаман 

муh округев мет оlаhан RFID 
мохты вуlэт lуhатаl. Щимащ 
электронной чип онтасан тащ 
похла тайты кеншак. Таl сыс 
132,5 щёрас вуlыя пос понман 
уса. 2030-мет таl унты аратаl 
вуlы тащ RFID-биркаяhа верты 
нумасlа. Lув ёра тащ тайты 
рупата хар, хуlам таl сыс, няl Х

пуша арашака йис. 431 хоят эlты 921 
хоята хойс. Щит шеhк ям вер.
«Мет оlаhан мосаl ястаты, фактори-

яйт усат па ин уllат Овс мув шимlаh 
мир хоятат уlапса шавиты па еllы туты 
ураhан. Lув онтасэlан касlыты мохета 
кеншак. Ванты, lув щита lэтот па мосты 
пормас lутты верытlат. Щи тумпийн, 
хащам таlатан муh щий аратаl уlапсая 
мосты вер lоhаllув, lув кутэlан Госуслуги 
верат. Хоятат кутlаlан куртат па вошат 
хоща уlты мохет пиlан потрэматы верытты 
ураhан связь туhматlув.
Округ lоватан факторияйт уlты ураhан 

рупата туhа-щира манаl, муй веран нётты 
мосаl, муh иса вантман тайlэв. Законода-
тельной Собрание онтасан щи верат нумман 
па ванан тайlайт. Мосты верат иса регио-
нальной закон щиран lоhаllайт. Моlты 
ки мосты питаl, муh юр па щём понlув 
факторияйт ямашак рупитты ураhан», – 
Комитет куща Иван Сакал ястас.
Тамащ уйтантопсайт, хота Овс мув 

шимlаh мир хоятат уlапса кентатты 
lаhхаlа, шеhк мосlат. Нын ищи кашh 
пуш ясаh верыlыяты, моlты веран нётоп-
са ки lаваllаты. Нын уlапсайн туп нын 
эlтайн lойl.

Аллина Тоярова ханшам потар

Там lапатан Аксарка вошан Законодательной Собрание Комитет еhта 
пасан суран актащийс. Потар манас, хоты сахат факторияйт туhа-щира 
уlты ураhан рупата туhматты. Ин няl районан 23 факторий рупитаl. 
Таl сыс 320 тонна lэтот па мосты пормас тувман уса.

Кев вуншты пора 
ванамас

Округ хоятlув там мосванан Ав-
стрия, Венгрия, Словакия мувата 
яhхсат. Кашh порайн Ямал мувева 
утаlтыты, культура, мир верат сирн 
па хон мув хоятат ёхтыlыlат. Си 
тумпийн, Овс мувев эlты аршак 
уятты па хорам, тасяh мувев вант-
ты ураhан, энамты ёх, аl хоятат па 
яhхlат.

Хасям таlатан округ хоятlув артан па 
хон мувата вохты питсайт. Овс мувев 
уlапса этаlтыман, кусяйт тумпийн, туса 
верантты, якты па арыты шоши мир 
хоятlув па яhхlат. Там яhхты уйтантоп-
сайн кат ханты хоятhан Валентин Вале-
рьевич Вальгамов па Сергей Валерьевич 
Аляба усhан. 
Округ эlты уlам хоятат пиlан Вена, 

Будапешт па Братислава вошатан уй-
тантопсайт мантсат. Воlаh Ляль манам 
порайн, ляль харан лялясам хоятlув си 
вошат нох паятсат па сита уlты хоятlаl 
сайlасат. Валентин Вальгамов ун асикеl 
аси Павел Григорьевич Шиянов си хоятат 
кутан лялясас. Вена вош нох паятман ус. 
Си хоятат нумман, си вошатан кев хорат 
lэсятман уllат. Хон муваh ёхlув па ханты 
хоятэв касьтаты па лыпат понты ураhан, 
ханты похhаlув кашh вошан симась кев 
хор хося яhхсаhан. 
Кашh вошан наука па культура Хон мув 

центран Овс мувев эlты вантопса пуншман 
ус. Си вантопсаятан Ямал мувев, уlапсаев 
эlты хорат па округ верантты хоятlув 
рупатайт этаlтыман усат. Си тахаятан 
туса верантты ханты хоятэв Сергей Аляба 
мастер-классат аляс, хоты lов эlты порма-
сат эватlайт. Эватты, нёхратты пормасlаl 
па муватан иса этаlтыlайт. 
Там яhхам уйтантопса эlты lув ситы 

ястас: «Ма антом оlаh пуш па хон му-
вата яhхlам, вантопсаята пиlтасьlам. 
Тампуш «Ямальской филармония» хося 
рупитты хоятhан Валентин Вальгамов па 

Ай тахайт потты тыlась lапатхосьяhмет 
хатаlан, округ хуватан рупитты lапат 
колледжан уйтантопсайт мантсат. 
Нийl-ихосьяhмет классатан утаlтыты 
няврэмат па асиlаl-аhкиlаl си хатаlан 
lув вошlаlан уlты колледжата яhхты 
верытсат.

Ёхтам няврэмат па ун хоятат ещаl 
сита рупитты хоятат потар тусат, муй 
рупата хуват сита утаlтыты рахаl, муй 
хорпи утаlтыты верат уllат. 
Вошаh рупитты тахайт эlты кусяйт 

пиlан уйтантопсайт мантсат, ар хорпи 
мастер-классат, практической рупатайт, 
консультацияйт па колледжат хуват 
вантопсайт lэсятман усат.  

Рупитты тахайт эlты вохам хоя-
тат, рупата эlты муй уятты, рупата 
хуват муй верты мосаl, яlап рупа-
тая питсяты веlси этты няврэмата 
потар тусат. Кашh таl симась уй-
тантопсайт верты еlпийн, ашкуlа 
няврэмат рупитты тахаята тутlыlайт. 
Рупитты тахайт альlат па сита ру-
питты хоятат пиlан еhта пасан суран 
потрэмиlат. 
Симась уйтантопсайт «Профессиона-

литет» федеральной проект «Энамты 
ёх па няврэмат» национальной про-
ект хуват верман уllат. Округ куся 
партапса хуват, Овс мувеван рупитты 
тахаятан мосты рупитты ёх артаlаlат 
па симась уйтантопсайт верlат. 

Колледжатан манам уйтантопсайт

Шоши мир уlапса этаlтыса

Надежда Салиндер пиlан яhхсув. Яха Овс 
мув уlапсаев этаlтасув. Кашh вошан ма 
мастер-классат версам, рупатайlам альсам. 
Lын па русь па рут ясhанан арат арысhан, 
якат якамтысhан. Хоlна «Русь ясаhан 
арат» фестивалян жюри кутан усhан.
Кашh уlам вошан вантопсайт lэсятман 

усат. Будапештан муh хоlна Россия, Бело-
руссия, Казахстан, Узбекистан па Киргизия 
муват эlты уlам посол кусяйт пиlан еhта 
пасан суран актасисув па потар тусув. 
Будапешт па Братислава вошhанан уlты 

гимназияйhан, хота няврэмат русь ясаh 
утаlтыlат, уйтантопсайт версайт. Эвет па 
похат русь ясhаh нэпекан ант тарамlайт. 
Сишан округев эlты тувам учебникат па 
lуhатты нэпекат ашкуlайlаlа мойlасув. 
«Энамты рейнджеры» объединенияя lуhта- 
сты айlат ёх пиlан па уйтантысув, шоши 
мир уlапсаев эlты потартсув. Lувиlаlа ма 
мастер-классат версам, пормасlам альсам, 
няврэмат утаlтасам, хоты си пормасат 
верlайт па эватlайт».
Си порайн, хун муh хоятlув сита 

усат, Словакия мув эlты Пулhавта па 
Приуральской района Татранской нацпарк 
эlты делегация ёхтыlыйс. Мувев, йиhкев, 
унтэв верат туhматты, шавиты ураhан 
уйтантысат. 

«Lух Авт» газета кашh lапат йи пуш этlыйl. 
Тухаl ишан, ёхаттаl унты таlаh lапат хащаl. Щи 
веран, сорашак айкеlат мощатты ураhан, нынан 
мосаl «Lух Авт» поныlыты айкеlат «ВКонтакте» 
па «Одноклассники» хоща мощатыты.
Щи ураhан там QR-код мохты lоhаты, па муh 

верыlыты айкеllува ханшlтыяты. Кимет веран, 
айкеl lуhатты тумпийн, щита рахаl ясаh ханшты, 
потран сама ки рахас – пос понты.
Муh па, нын вантам айкеllан эlты ищи нопсэв 

тыеl-тохеl поныlыlэв, вантlэв – мата айкеlат 
па муй эlты хоятат lуhатты lаhхаlат.
Тумтак ёшна, тумтак курна ханты мир уlапсаев 

ияха понасман еllы туlэв, ханты мир ясhев 
шавиlэв!

Сорашак айкеl мощатты ураhан
Там QR-код хуват 
lоhаты па вантаты, 
муйсыр нётопсайт 
СВО хоща уlты 

мохета маlайт. Щи 
тумпийн нэhlаlа, 

няврэмlаlа, 
аhкиlаlа па 
ащиlаlа ищи 

нётопса вуты рахаl.

ОБЪЯВЛЕНИЕ

Хасям lапатан айкеlан ёхат-
саюв, Lорвош куртан уlты 
ханты хоятhан Валерий Кар-
пович па Галина Ивановна 
Кельчинhан 50-мет яха уlты 
таlэl постасhан. 

Емаh хатlэlан куртаh куся 
нэ Мария Михайловна Истомина 
ёхтыlыйс, мойlапса ясаh lуhтас 
па хоятhаlаl мойlаптасlы. Си 
еlпийн, Lорвош район куся ху 
Олег Попов ёхтыlымаlан, округ 
куся китам ишакты нэпекан 
ханты хоятhан юкантсаllы. 
Хасям таlан ай тахайт пот-

ты тыlась хусмет хатаlан Ва-
лерий Карпович 70-мет таlаl 
постас. Тампуш си хатаlан рут 
хоятlаl, lухасlаl яха 
ёхтыlысат, пасан суран 
актасьман, емаh хатlэl 
па яха уlты таllаl кеша 
ям ясаhан ястыlысайhан па 
мойlапсайн мойlысайhан. 
Хойтат па телефон хуват 
ясаh китсат.
Округ кусяев мойlапса ясаhан 

ситы ястас: «Ветъяh таl – сит 
яха уlты таlат, ияха манты юш 
па верты верат, пиlэна кашh 
хатl верты нётопса. Си арат 
таl яха уlман, щунь па шук 
яха усhан. Еllы пеlа, нынан 
хуlантман па шавиман таятан, 
кашh хатl хошам па амат ат туl. 
Уlапсайн еllы туваlан».  
Ин Валерий Карпович па Гали-

на Ивановна пенсияйн уllаhан. 
Lорвошан уйтантысhан, уlман 
сыс энмам куртэlан усhан па 
рупитсаhан. Валерий Карпович 
Тюменской область Заводоуковск 
вошан тракториста утаlтыты 
етшамаl юпийн, ар таl трактори-
ста па дизелиста куртаlан рупи-
тас. Горковской рыбозаводан хуl 
веlман ус, lашкупан рупитас. 

Айкеlат

Яха уlты ветъяh таlэl постасhан
Галина Ивановна ашкуlа етша- 

маl юпийн, Пулhавта леккар нёт-
ты нэhа утаlтыты маныlыйс, ант 
етшаптас. Сяlта Владимирской 
область Собинка вошан сохам 
верты нэhа утаlтыйс. Уlты ёхи 
ёхтас. Рупата ант тайман, рыбо-
заводан lуh порайн приёмщика 
ус. Си юпийн, утхотан кассира 
ар таl рупитас, сяlта па соцза-
щитайн. Ветъяh таlан пенсияя 
манас, пиl хоятаl пиlан хиlэl 
энмаlсаhан. Си тумпийн, ханты 
нэhиев ханты арыты группайн 
арыйс, касты тахаятан касас, 
спартакиадаята район па округ 
хуват яhхиlыйс. 

Ханты хоятhаlув 
«Ветеран Ямала» нэм 
тайlаhан, ударника 
усhан, уlман сыс арсыр 
мойlапса нэпекатан 
юкантыlысайhан. 
Ма па рут хоятhа- 

lам, сам эlты манты 

мет ям ясаhан ястаllам. Тумтака 
уlатан, ван хоятlанан шавиман 
па вантман ат тайlайты. Тумтак 
ёш, тумтак кур! Ойhа-пищаhа, 
йисаhа-нуптаhа! 

Альбина Тырлина 
ханшам потар 

Мария Тихоновна Двиняни-
нова (Номина) 1951-мет таlн 
Няксимволь куртан Суматвош 
районан хуl-вой веlпасlаты 
хоттэl ёх хоща там нови ту-
ром иlпия ёхтас па айтэlн иса 
охалят кутатн ус па энмас. 
1968-мет таlн lув Няксимволь 
куртаlн нийl класс вуш унты 
ашкуlа-интернат етшаптас. 
Щит сохнаптамаl юпийн охаль 
эви Суматвош кутап ашкуlа-
интернатн еllы утаlтыты ву-
янтас. Яма утаlтыйс.
Там нэ верам айкеlат щирн, 

муh япсыена оша пайтсув, 
хоты щи йисн шеhк ар няврэм 
щи тахайн ус па еllы пеlа 
утаlтыйс. Щи порайн, щи кутап 
ашкуlа-интернатаlн уlтаl муй 
утаlтытаlан, Мария турсыйl 
уштатыя питас. Щиhанща и 
тухаl щёсн иса потартыя ант 
па верытас. Щимащ вер ураhан 
арсыр урокат манты пораятн 
lув нэпекат хуват иса утаlтыйс. 
Lувеl утаlтаты ёхlаlа-нэhlаlа 
ар пелак щиты щи lув верам 

Йисаh-нуптаh охаль ими 
верам айкеlат

айкеllаl нэпекан ханшас па 
туметан щитат lуhатсайт, юхат 
ошаhа муй щащаhа версайт. 
Щиты охаль эвие аратэlн хут 
тыlащ сыс турсыйl хоlыена 
уштыlысlы. Хун кутап ашкуlа 
щи Суматвошн етшаптатыя 
питас, мет хащам тыlщатн 
Мария веlщи тумтака йитыя 
питас па турсыйl lув хощайl 
иса яlпа щи ёхтас. Ищи по-
райн lувеl утаlтыйм хоятат 
охаль эвия щиты ястасат, 
еllы туп арсыр хатнэху мушат 
яммаlтыты нэhа ат утаlтыйl. 
Ванта-са, ашкуlайн няврэмат 
утаlтатыя турсыйl муш вер 
ураhан рупиттыя и пуша ант 
па верыттаl. Щимащ вераl 
ураhан Мария нумасты питас, 
еllы утаlтыты ураhан, муйсыр 
медицинской училищая lувеlа 
манты мосаl.  
Щиhанща Суматвошаh кутап 

ашкуlа-интернатаl етшаптамаl 
юпийн Мария Номина Ялуто-
ровск вошан веlщишак пуншам 
медицинской училищая манас. 

Щи тахаяlн акушер нэ щира-
та еllы утаlтыты ун кущаятн 
вуса. Воlаh леккара йиты.
Няl-вет тыlащ манам юпийн 

lув фельдшер тахая пайтса. 
Кашh порайн медицинской 
практикая охаль эвие Су-
матвош район леккар хотаlа 
китыlыса.
Юхат па щи тахайl эlты 

1974-мет таlн Хулимсунт кур-
та фельдшер нэ щирн рупитты 
китса. Хулимсунт па охаль 
ясаh эlты рущ ясhа ки керат-
тыя, щит «мевтэh ёхан». Щиты 
1996-мет таl унты Мария Тихо-
новна lув мираl хоятат хоща 
арсыр муш верат вантман па 
lэщатман вещката ус па рупи-
тас. Мира нётас.
Имоlтыйн ма инщмасэм 

lувеl, ай леккара уlты 
рупатаяlн моlты lавартаh муй 
щёхласаh верат, аl па уllысат. 
Мария Тихоновна нумаlмасlы 
хоты 1986-мет таlн щимащ 
lавартаh вер lув рупатаяlн 
ликмас. 

Щи порайн, Хулимсунт куртэl 
мохты газовой трасса lэщатса. 
Унтан, ар рупата верты хоятат 
кутн и няврэм шаhкап lаварт 
мушн ёхатса. Унт куртэlн рупит-
ты па газопровод шавиты ёхат-
нэhат ищи куромн lый куртаh 
леккар хотэlа рация хуват айкеl 
китсат, хоты ай похлэhкие вев-
там муш верн ёхатса. Ай няврэм 
мушаl артаlаты па оша верты 
ураhан, там кутн lывеlа тохlаh 
хопн фельдшер китты мосаl. 
Щи таlн Хулимсунт куртаh 
фельдшерско-акушерской таха 
хоща няврэм мушат вантты 
ай леккар ими, щаlта акушер 
нэ па ус. Lын китомтак ай 
няврэмат тайсаhан, щи верlаl 
ураhан газопровод трасса хоща 
уlты унт курта мантыя ант па 
кашащсаhан. 
Мария Тихоновна сора акта-

щас па тохlаh хопн ищи ку-
ромн щий туса. Хун щи няврэм 
хоща ёхтас, оша версаllы, хоты 
lув lаварт торах мушн ёхат-
са. Щаlта мушаh пох Игрим 
вошаh леккар хота сора туты 
па мушlаl туhматтыя, рация 
хуват санавиация вертолёт вох- 
са. Щиhанща кимет хатаlн 
тохlаh хоп ёхтас па lув щи ай 
похлэhки лекщитты щи тусlы. 
Юхат Мария Тихоновна кимет 
тохlаh хопан ёхи Хулимсунт 
куртаlа щи ёхатмаl.
Мет ёхи хащам кутатн там 

йисаh-нуптаh охаль ими манэма 
потартас, хоты lув Няксим-
воль куртаh ашкуlа-интернатн 
утаlтыман умащ lуhтарат хан- 
шты питас. Тамхатl Мария Ти-
хоновна охаль па рущ ясhатн 
мет туса па хорасаhа lуhтарат 
ханштыя утаlтымаl. 

Владимир Енов ханшам потар

Там ванан ияха актащам хоятат кутн йисаh-нуптаh тус 
lуhтарат ханшты охаль ими Мария Двинянинова пиlн уй-
тантысув. Lув муhева уlты-хоlты щирlаl па литературной 
верlаl эlты ям арат айкеl верас.

Мария Двинянинова охаль па рущ ясhатн lуhтарат ханшаl.   

Щёхар тыlащ кутап хатlатан Мужев-
ской совхоз няlмет тащ мойh хоятатан 
ёхтыlысайт. Уйтантыты еlпийн, мохет по-
тарты хошап хуват lув кутэlан потрэмисат. 
Тащан уlты ёх, муй тахайн уllат па вош 
эlты йиты хоятlаl, муй мув сыl унты 
ёхатты верытlат, щит lэрапсэl.

Манты хатl ёхтаман, Эдуард Ильич 
Лонгортов Лидия Иосифовна ийимеl 
пиlан Овкурт эlты Мужи воша ёхатсаhан. 
Щиlта ай киlэl Алексей Тургачёв Федя 
похаl пиlан, аэролодка хопа lэlтассат 
па аlаhсахат, нийl щёс кеман, Кев пеlа 
нёхlасат. 
Там йисан камн хорпи мелак тахайт хуват 

яhхты хопат па сора манты юраh мотурат 
верlайт. Кеваh ёхан хуват манман, щ у т -
щаты lойlыман, мохет 
хатl кутапан Кев лепа 
ёхатсат. Манам юшеl 
хут щёса хойс. Тут 
аlсат, шай каварт-
сат. Щёс шуп хащас 
па няlмет вуlы тащ 
мохет онасlаl пиlан 
касаlман ин ястам та-
хая тохи ёхатсат. 
Еlпи Эдуард Ильич 

па Лидия Иосифов-
на ищи тащ хотан 
касаlман яhхсаhан. Хольмаh моlтаскем 
таl Мужевской совхозан рупитсаhан. Ин 
пенсияя манман юпийн, Овкуртан уllаhан. 
Хоръер куртан паварт хотые омассаhан. 
Хуl веlпасlаты па вонщапса акатты тохи 
яhхиlыlhан. Роман па Эдуард похhаlан 
тащ шавиман рупитlаhан.  
Няlмет бригадайн иса Лонгортов айlат 

ёх касаlман яhхlат. Арсыр хоттэl мохет, 
ханты щиран, кутlаlан ищи па, яйт па 
апщет. Тащ lаваlты кущая Вячеслав Ан-
тонович рупитаl.  
Хар тахайн уlты утlам ун хоятhан, 

куртан уlман ищи па марэмаlайhан. Хун 
ай киlэlан Кева яhхты вохсайhан, мохты 
кашащсаhан. Юш альты, еlпи касlыман 
яhхам мувlан вантты па няврэмlана нётты. 
Вер сахат мантсаhан.
Манам хатlэl хошам, найh па lарпа 

ус. Щимащ хатаlан мантыйн, юш кутаl 
па ван. Оlаh пуш Кев муват вантам пох 
Федя Тургачёв, яhхам юшаl эlты щиты 
потартас: «Ма ащем пиlан оlаh пуш там 
муват пеlа мантсам. Товийн lутам яlап 
хопа lэlсув. Ащем рут муваl Саранпауль. 
Айшак уlмеман, ащикем, антимем, ай 
имаем па антем-ащем пиlан щи муватан 
уlты Кев lоhlата яhхсув. Щита Кев вура-
мат унты вахтовка машинайн тутlысаюв. 
Муват вантман яhхты хоятат кеша щут-
щаты харат lэщатман уllат. Тата щимащ 
юшат па lэщатам тахайт антомат. Мелак 
таха хуват манты хоп ант тайсув ки, там 
муват унты ант ёхатсув lуlан.    
Лида имаем пиlан юшан манты каш. 

Lув иса ястаl, хота маты таха уl, муй 
нэм тайl. Катра порайн хота яhхсат па 
касlыман усат. 

Кев вуншты пора ванамас

Уйтантты тахайн шай йинщтэв кут, она-
сат ванамасат па ун хоятат, няврэмат тур 
сыйт щащты питсат. Муh хоlыена аматсув. 
Рут хоятlув хоща ещаl шушмасув. 
Юхат, вуlы тащ этмас. Lуh порайн 

похла актам вуlы тащ ма хоlна ант 
вантысам. Lув турам паlhат иты, кев 

вур хуват ныкlы, хот пеlа 

хухаlсат. Мет оlhа еша паlтамасам. 
Там йис компьютер хуват ёнтапсайт щи 
альlайт, лакки lарпиlаман, пошкан 
орытман, наh ещаlтэн накlат хоятат 
(паlтап войт) шушlат. Сэм еlпеман ищи 
щимащ хор этас.  
Хуlам хатl сора хащас. Щита ма ащем 

па аспохlам пиlан тащ lаваlты яhхсув. 
Оlаh пуш lоl нёхи па мохаl lэсам. 
Ащем lув сэмаlан ант вантас ки, ант 
эвlас lуlан.  
Ёхатмеван, ашкуlа няврэмат хоlна ант 

тувамат. Тохlаh хоп китыlыйм порайн, 
тащ хот ант уйтса. Щиты утаlтаты верат 
туты куща ёх муh хорпев хоп митаlысат 
па муh уlман ашкуlа няврэмат акатсайт 
па воша тусайт. 
Хун ащем пиlан ёхlы пеlа актащ-

ты питсаман, Маша аспох аньхем мин 
пиlэман воша йис. Лида имаем па Эрик 
акаем щита хащсаhан. Lын тащ хот 
мохет пиlан иуlты Щаня ёхан пеlа 
касаlман манlаhан. Яlпа туп таl порайн 
яха уйтантыlув. Муh па хопан ёхlы 
пеlа мантсув.          
Яhхам мувев шеhк хорамаh. Манман 

иса хор вусам па нёхты хор ханшсам. 
Юхат ащеман вантты щира lэщатса па 
щёс шуп арат манты кина тыйс. Ёlан 

аhкем па апщиlам муhев 
lавlасман усат».  

 
Зоя Куртямова 
ханшам потар

Вуща уlаты! Хоттэlэм пиlн яlап потрат 
lэщатсам. Нын lуhтаlан, па нын уlапсайн 
уlам верат эlты нумаlмияты. Номас ки 
тайlаты, ищимащ потрат ханшаты.

Рутlув
 
Потрэм ханты мур каlаhна касlыты юшат 

эват еllы туlэм. Ма нумты lоват усам. 
Хоттэlэв пиlн «Горковской совхоз», Питlор 
пеlа уlты кимет тащн касlыман яhхсув.  
Тащ кущая ащем Егор Лазаревич Наков 

понман ус. Тащ шавиты хоятат Порават 
ёх – иса ма акиlам. Калин Андреевич Ро-
дямов, Павел Николаевич Родямов, щаlта 
кат яй сакhан – Дмитрий Григорьевич Ямру 
па Павел Григорьевич Ямру. Lын аhкан – 
Посlаh нэ ус.  
Муh оlhеван там му-

ват хуват Ляль кер-
там Порават ёх акиlув 
касlысат. Щишн lув 
нэмтам кевlаl, мувlаl, 
юшlаl, ёханlаl нэ-
мат итта унты уllат 
па номасн иса нумман 
тайlаllам.

Волитты Кеват 
ёхан лотн  

Суса йиты кемн хотlув Кев 
Хот Паты лотн lойсат. Наhкаh 
лот. Кев хары lыпина lоhтына 
наhкат йи ара йиlат. Lыпина Кат 
Кев Кутн нэмпи лотн Волиты Кеват 
ёхан оваl.
Lув сыlаlн арсыр хорпи тынаh нави во-

литы кеват таяl. Рущ щирн аятlаят – гор-
ный хрусталь. Щишн ёхан кевlаl волиты 
антасн ханты щирн щиты аяllа.
Кат Кев Кутн овты Волиты Кеват ёхан 

пуhаlна lойтэвна Мохсарт ныh аhкем шуhат 
йи щимащ ар кев акатман таяс. Шай ан 
хошапан шависlы па нэhат ухаlн ищи таяс. 
Щимащ хорамаh тащ.
Ай уlмемн Леонид яйм пиlн янман 

щи кеват тайсаlаман. Шеhк хорамат. 
Вантыllаман. Тухаl отlаl восты тарн хор-
пет, кимет отlаl lор йиhк хорпет, хоlмет 
отlаl тынаh кев хорпет. Няврэм сэман умащ 
ванттыя. Аhкем ястыlыяс, ащем актыlыям 
хорам кеват уlмеl.
Инта унты Волиты Кеват ёханан, щи пора 

актам кевlам тайlаllам. Няврэмlам эlты 
этаlтыllам па монщ иты потарlаllам па 
алиlыllам.

«Эспилица» 

Ма нумтэм порайн, Кев Хот Паты лотн, 
кев lырамты «эспилиция», рущ ясаhан 
экспедиция, lояс. Уlты павар хот тайсат. 
Кимет хотэl lыпи лёхытыты лота тайсэl. 
Вездеходат тайсат. Аса яха нияlкем хоят 
усат. Иса ёх хоятат.
Муh хощаева ёхтыlысат. Няр нёха 

вохыlысат, щи сахат муhев рущ lэтот 
тутлисат. Рущ lэтот Полярный Урал стан-

Сус порайн касlыты юшlув
ция эlты lутыlысат. 
Щи порайн lув Кев 
шукатlат. Кев мараh 
сый еlта, хуваlта 
щащl. Кев шукаттына 
– паlтап. Еlта щу-
катам кев хыш, туп 
шуваl ныlа.
Lуh кутап емаh 

хатl порайн lув вез-
деходан муh хощаев 
ёхатсат. Емаh хатl 
кеша каlаh хорсув. 
Няр нёха порыlыман 
омасlув. Lув пасан 
сыlа йисат. Lэтты 
омассат. Нёха lэты Х

оlаhан йинщты вур вохсат. Ащем вур хоща 
соl эсlас, ямас руватсаllы па вуры хыр эват 
нюмар анна вур амармас па ёхтам рущ ёша 
катlаптасlы. Иттам мояh ёх муh вантман 
имохты анlаl ёхы вур пиlна йинщсаllаl. 
Юхат ястаlат: «Ям lэтот уlмаl, ин уятты 
питlэв».
Наяh хатl сыс муh хощаев усат. Ай верн 

унтна яhхтэlн парта порах понна ар хорпи 
ун толах ёхтаптаlат. Муh ястаlув: «Щит 
каlаh lэтот, муh щишн ант lэlув». Рача 
вохсат па Римма опемн рачайн масаят. 
«Эспилица» хоятат этаlтысат, хоты толах 
lэщатты. Хоты шарытты па lэтота тайты. 
Потарсув, пеяlтты lув хощаеl ёхтыlыты. 

Порайн Афанасий Кельчин Lорвош эlты 
ёхтас. Щи порайн lув нэ хоlна ат таяс. 
Манэм па Игорь Родямов пиlн «Эспилица» 
хотвоl ванттыя вохсаlы па щита пеяlтаты 
хотн пеяlты. Мин ищи сыстам сохlаман, 
венш муhхты сох каlтамн вусман.
Юш уятсэман. Этаlтысэман. Яhкем кило-

метра кем шушсув. Пеяlты лотэlна ямас 
лёхытысув, lаращн актам арсыр кеват 
вантысlув па щитэвн ёхы ёхатсув.
 

Кев Хот Паты лотн

Кев вунстэв юпина мет еlан, Кев патына, 
касlыты лотэв – Кев Хот Паты лота аяllа. 
Волиты Кеват ёхан пуhаlн. Шеhк ун кеваh 

таха. Lуh порайн тэlна lонщаl тата ар. 
Каlаhат эlты ям, ёлах. Кев хораят хоща 
lонщаl ар. Каlаhат нёта каншман кева 
нох хуhхlат.
Йиhк Волиты Кеват ёхан эlты аllув. Тут 

аllыты варс ищи 
ар. Щи кеша ёхан 
путарн яhхlув. 
Аhкем эlты яйм, 
опем пиlн варс 
акаттыя нётlув. 
Ащем акиlам 
пиlн па иса ка- 
lаh шавиман 
яhхlат.  

Няврэм пораем ус 
па шеhк каш. Пиllам: 

Римма опем, Леонид яйм, Юрий 
Родямов па Игорь Родямов, Софья 

(Соня) Ямру, Евгений (Женя) Ямру. 
Щи порайн, уртыlам энамты хоятат. 

Каlаh шавиты лот эват уртыlам: Илья 
Максаров, Сергей Максаров, Вениамин 
Максаров. Аспохlам: Виктор Возелов, 
Валерий Возелов. Ёхаттэlн, муh пиlэван 
футболан янтсув. Щи порайн тащан уlты 
няврэмат иты тынщаh ёваlмаман Игорь 
Родямов пиlн янтlаман. Ар няврэм яха ак-
тащман лапта нэмпи янтапсына янтlув.
Леонид яйм еша уншак па шеhк нэ-

пек lуhатты нумпи ус. Кевху акем ики 
– Калин Андреевич Родямов гармошкайн 
lув щираlн нарасlыты унтlас. «Спидола» 
радио эlты муй хуlаl, юхат щи ар соват 
нох унlтаllы па гармошкайн нарасlыllы. 
Похаl – Юрий Родямов, ащеl эват вант-
ман, ищи унтlас гармошкайн янтты. Камн 
ар сов сыяhа нарысlыllы.
Римма опем пиlн оккайlаман эlты нёта 

ураhан кев патына, найh хатаlн нёта ака-
тыя нох хуhхыlысман. Щиlта оккайlаман 
пиlн янсаман. Lув оккайl нэм Нёвтыйи, 
манэм Няравой.  
Lуhан ар пелак камн lэlув. Аhкиlув 

lуhан верантты пораеl. Хой татlасl, хой 
вай, тупар ёнтаl, хой lэщатам сохат эват 
сах, моlщаh верl. Мохсарт нэ аhкем 
хоты, ивевн lэптамтам кепl ёшн тайl. 
Аlаhсахат, аlаh туп этl, lув вуш ёнтасты 
lуйl сый щащl.    

Герман Наков ханшам потар 

Кати уl. Няврэмат тайl, lэтот канш-
ман яhхаl, нампар войиет мощатыйl.
– Кати муй щиран хотащ верты? Кати 

мосаl моlты щиран сутытты, – войт 
лика питlат.
Актащсат: охсар, евар ики па мойпар. 

Мирхот верlат па кати хотащ верты эlты 
потар туlат. Охсар икеlа ястаlат:
– Наh яhха сар. Хотаl ошаh тахайн 

уl, катен вохи. Муй па, веlы.
Ин охсар, няlам войh ики, манас. 

Кати лэhки инщасlаllы:
– Кати, наh муй верlан?
Ин охсар ики няlмийl, щи lарыйl: 

«Щикем воийе, ёхlама муй туп тармаl, 
– олмайh ики нумасыйl, – ма lавемиlэм 
па, щи».
Щикеман ин кати ястыйl:
– Ма моlха lуhан-сусан охсар веlсам, 

охсар суllам пусlам.
Охсар ики куш хоlта отаl, паlтамас, 

нумасаl: «Я-а, тармаl, хонтты мосаl, 
охсар веlты мортаh, щит айм китам вой 
хун». Щитаlан шашна щи манас. Ин 
войlаl хоща ёхтас, па lув инщмаса:
– Я-а, катен па хоты?
– Катен охсар веlлимаl, суllаl ща-

рас панан пусаl, – няlмаh охсар ики 
ястас. 
Щиты туп нюхмас:
– Ма муй? Нын яhхаты.
Евар ики щи партса. Евар ики ёхтас, 

Кати

катеl ищи щарас панан омасаl, моlты 
сох лоньщахан щи нэрlаllы. Евар ики 
ястаl:
– Я-а, кати, наh муй верlан?
Ма моlха lуhан-сусан евар веlлисам, 

евар ики суllаl пусlам.
Евар ики куш хоlта отаl, паlтамас, 

нумасаl: «Я-а, тармаl, хонтты мосаl, 

евар веlты мортан, щит айм китам вой 
хун». Шитаlан шашна щи манас. Ин 
войlаl хоща ёхтас, па lув инщмаса:
– Я-а, катен па хоты?
– Катен евар веlлимаl, суllаl щарас 

панан пусаl, – евар ики ястас. Щиты 
туп нюхмас:
– Ма муй? Нын яhхаты.
Ин войт номас версат, мет ун куща 

хуеl китты – йив похиеl.
– Наh яhха, моlты щиран вохlэн ки, 

мосаh йиl.
Ин мойпар ики щи манас.
Тохи ёхтас, катеl ищи щарас па-

нан омасаl, моlты сох лоньщахан щи 
нэрlаllы. Мойпар ики ястаl:
– Я-а, кати, наh муй верlан?
Моlха питы сусан, лыптат артан, пупи 

ёша пайтыlысэм. Ин сэрэт яhхlат, ин 
отэм харhайтты питса, «тынщаhаl» нох 
lэщатlэм. Щаха таlа йиl, муй щиран 
ёша пайтlэм? – ёхlы пеlа ин кати 
ястаl.
– Па наh муй вурн щи мойпар 

пайтыlыlэн, щи мутрайн верантыlэн? 
– пупи похиен ястаl.
– Я-а, щит муй ун вер, – кати ёхlы 

нюхмас.
Щаlта, я, ин мутрайт верты щи 

питсаllы. Ин катеl ты навараl, 
тохи навараl, кань посан ар ёшаl ты 
тутлиllы, тохи тутлиllы. Юх таята 
хуhхас, юх тайт нёхаlтыllы. Ин lув 
кейты руваlан морта ювмаl.
Ин пупи ики оваl пеlа, войт уlты 

аhкlаl пеlа щиты щи шушмас:
– Нын мирхотан пеlа верэм антом. Ма 

– унт куща. Щимащ вой ханты тэlаh 
хота муlты мосаl, ханты вушаh хота 
муlты мосаl. Lув такlэlа ханты ху 
lэтот, пормасат хоlыена щи ай воятан 
неllайт. Щиты муй юр ёхатаl?
Щи вуш эlты ин па кати ханты ху 

хот lаваlман омасаl.

Любовь Возелова lэщатсаllыХ

Хорат потарlат

Ащие, щикем щи ям ясаh, lатаh 
ясаh, нопсэн ям, хуlмитэнан. 
Ащи, ащие – кашh пошхиеlа, ай 
щущиеlа, яна щи, вера мосты хоят, 
воlаh ху. 

Иса щи lув хоттэl мохиlаlа нё-
тасман уl, аяl-унаl нупат lаваlман 
тайlаllы. Ащи – щит мет нопсаh 
ху, вещкат ху, тарма уlты па вераl 
уl. Ащиlув уlапса тумтак ат питаl, 
йисаhа-нуптаhа, щунь ат тайlат, ой 
ат тайlат. Ащиlан шавиман таяlан, 
мосты порайн нётамтаlан, уlтан 
хуват нумман таяlан! 
Еllы, Асов куртаh нэ ханшам 

lуhтар lуhтаlан. Любовь Яковлевна 
Шульгина ащеlа юкан- 
там lуhтар ханш-
маl «Ащем нумман 
тайlэм». Кашh хоят 
нопсаlа питаl, щит 
ма ащем эlты ханшам 
lуhтар. Щит, ванты, 
юраh ханты ху, кус 
тайты, щём тайты 
ханты ики, вой веlты 
апраh ханты. Мохиlаl 
пеlа ям самаh хоят. 
 

Ащи хатl – щит мосты хатl

Федосья Лельхова lэщатсаllы

Ащем нумман 
тайlэм

Ун lорат, ёханат кутан
Волиты, хатаl эlты 
Тынаh кев хорпийн
Lонщат оllат.
Вотlан ая йисат.
Щимащ хатlатан
Lыпиен арыйl. 
Вот иты манlан,
Камн рува, рэпат хащман.
Камн пухар хащаl,
Вой юш каншман.
Щи вой юшаl 
Ханши хорпи, 
Мутра ясаh хорпи.
Вой юшат вантман, 
Ащем нумасыйl:
Шовар, lаhки, охсар
Юшlаl хаймеl, 
Щи мутрайl lувеlан ош.
Щимащ хатlатан
Lыпиен арыйl, 
Нымlаh веlпас юшен
Вот хорпийн манаl,
Сыстам lонщаh харат хоща…

